
Handleiðsla í gegnum síma?
Er handleiðsla í gegnum síma raunhæfur valkostur?
Umræðuefni á hádegisfundi 8. maí 2003 

Með auknum skilningi á gagnsemi handleiðslu til ræktunar manns og starfs má búast við fleiri fyrirspurnum um handleiðslu í gegnum síma því enn búa flestir – ef ekki allir – starfandi handleiðarar á Stór-Reykjavíkursvæðinu. 

Vitað er um nokkra félagsmenn sem nú þegar hafa fengið slíkar fyrirspurnir og óskir og hafa þeir brugðist misjafnlega við. Nokkrir hafa gefið fyrirspyrjendum einhverja úrlausn en aðrir hafa neitað og talið að ekki geti verið um handleiðslu í gegnum síma að ræða.

Þeir sem voru á námskeiðinu hjá Kristínu Gústavsdóttur muna að hún ræddi það sem valkost að nota símann við handleiðslu. Rök hennar voru þau að það væri eini möguleiki margra þeirra sem búa í dreifbýli til þess að njóta handleiðslu. Hún var heldur ekki í vafa um að slík handleiðsla gæti gert mikið gagn. 

Í námsbókunum okkar var ekki gert ráð fyrir þessum möguleika. Mikil áhersla var lögð á hina persónulegu nálgun. Sú nálgun er a.m.k. mjög mikið öðruvísi þegar aðilar talast við í gegnum síma. En er þessi persónulega nálgun svo mikilvæg að ekki sé hægt að nýta kosti handleiðslunnar án hennar? Hvað um aðra þætti s.s. að hýsa og þæfa? Getur síminn ekki verið nothæfur til þess? 

Ramminn utan um handleiðsluferlið er mikilvægur. Það lærðum við strax í upphafi okkar náms og á því var hamrað í allar þrjár annirnar. Því hlýtur það að vera jafn nauðsynlegt að hafa ramma utan um þá handleiðslu sem fer fram í gegnum síma. Spurningin er því: Hvernig á sá rammi að vera?

Stjórn og fræðslunefnd handís álíta að það sé nauðsynlegt að félagsmenn ræði þetta mál og marki sér sameiginlega stefnu og verklag.

Er handleiðsla í gegnum síma raunhæfur valkostur?

Ef “já” – hvernig á þá ramminn að vera?

· Hve oft á að tala saman?

· Í hvaða síma á að tala?

· Hve lengi á samtalið að vara?

· Á að hittast eitthvað – t.d. í byrjun, í miðfasa og í lokin?

· Á að meta handleiðslu í gegnum síma á sama hátt og handleiðslu þar sem handleiðari og handleiðsluþegi hittast?

· Hvað kostar handleiðsla í gegnum síma – það sama og handleiðsla þar sem handleiðari og handleiðsluþegi hittast?

Allt sem þú átt, mun einhvern tíma verða gefið öðrum.

Kahlil Gibran 

